
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

দীর্ঘকেশী।
২৯


 বৃদ্ধ। আপনার কি প্রয়োজন ছিল মহাশয়?

 আমি। যে প্রয়োজন, তাহা বলিবার সময় এখন নাই।

 বৃদ্ধ। কেন মহাশয়?

 আমি। কারণ আপনার সহিত আমার পরিচয় নাই।

 বৃদ্ধ। আমার কন্যার সহিত কি আপনার পরিচয় আছে?

 আমি। না, পরিচয় না থাকিলেও তাহার সহিত একবার সাক্ষাৎ করিবার চেষ্টা করিতেছিলাম।

 বৃদ্ধ। কেন মহাশয়, তাহার সহিত কি প্রয়োজন ছিল, তাহা আমি আপনাকে জিজ্ঞাসা করিতে পারি কি?

 আমি। পারেন?

 বৃদ্ধ। তাহা হইলে অনুগ্রহ পূর্ব্বক বলুন না মহাশয়?

 আমি। বলিতেছি, কিন্তু বলিবার পূর্ব্বে, আমি আপনাকে দুই চারিটী কথা জিজ্ঞাসা করিতে চাহি, যদি অনুগ্রহ করিয়া আপনি তাহার উত্তর প্রদান করেন।

 বৃদ্ধ। জিজ্ঞাসা করুন, আমি যাহা কিছু অবগত আছি তাহার উত্তর এখনই প্রদান করিতেছি।

 আমি। যে মুসলমানটীর নিকট আপনার কন্যা ছিলেন, তিনি কি কর্ম্ম করিয়া থাকেন।

 বৃদ্ধ। তিনি চামড়ার ব্যবসা করিয়া থাকেন। তিনি খুব বড় মানুষ, অনেক টাকাকড়ি আছে, ও বড় মানুষেরা যেরূপ ভাবে থাকে তিনিও সেই রকমভাবে দিনযাপন করিয়া থাকেন।

 আমি। তাহা হইলে আপনার কন্যা কি মুসলমান ধর্মগ্রহণ করিয়াছেন।

 বৃদ্ধ। না, তিনি আমাদিগের ধর্মেই আছেন।

